
HISTORICAL FORMATION AND SOCIAL FOUNDATIONS OF EDUCATION AND 
UPBRINGING OF CHILDREN WITH AUTISM SPECTRUM DISORDERS 

Abdullayeva Surayyo Ashrafkhanovna 
independent researcher (PhD),  
National Pedagogical University of Uzbekistan 

Abstract. This article provides a comprehensive analysis of the historical development of education and 
upbringing of children with autism spectrum disorders, as well as their social foundations. It explores the 
evolution of scientific understanding of autism, from early descriptions of the condition to contemporary 
interdisciplinary research. The study also examines changes in societal attitudes toward children with autism, 

Annotatsiya. Ushbu maqolada autistik spektr buzilishlariga ega bolalar taʼlimi va tarbiyasining tarixiy shakllanish 
jarayoni hamda uning ijtimoiy asoslari kompleks tarzda tahlil qilinadi. Tadqiqotda autizm tushunchasining ilmiy 
muomalaga kirib kelishi, uning dastlabki talqinlari hamda XX–XXI asrlarda olib borilgan ilmiy izlanishlar asosida 
shakllangan zamonaviy qarashlar yoritiladi. Maqolada maxsus taʼlim tizimining rivojlanish bosqichlari, 
defektologiya va maxsus pedagogikaning shakllanishi, shuningdek inklyuziv taʼlim modelining joriy etilishi va 
uning ahamiyati tahlil etiladi. Bundan tashqari, autistik bolalarning ijtimoiylashuvi, taʼlim jarayonida 
qoʻllaniladigan zamonaviy pedagogik va psixologik metodlar, ularning samaradorligi ham muhokama qilinadi. 
Tadqiqot natijalari autistik spektr buzilishlariga ega bolalar bilan ishlashda kompleks, tizimli va ijtimoiy 
yoʻnaltirilgan yondashuvning zarurligini koʻrsatadi. 

Kirish. Hozirgi kunda autistik spektr buzilishlariga ega bolalar taʼlimi va tarbiyasi global 

miqyosda dolzarb muammolardan biri sifatida eʼtirof etilmoqda. Soʻnggi yillarda autizm 

tashxisi qoʻyilgan bolalar sonining ortib borayotgani, ushbu toifadagi bolalarni ijtimoiy hayotga 

moslashtirish, ularning sifatli taʼlim olishini taʼminlash va jamiyatda munosib oʻrin egallashiga 

koʻmaklashish zaruratini yanada kuchaytirmoqda. Shu bois mazkur masala nafaqat pedagogika 

va psixologiya, balki ijtimoiy siyosat darajasida ham muhim ahamiyat kasb etadi. Autistik 

spektr buzilishlari murakkab nevropsixologik holat boʻlib, u bolalarning ijtimoiy muloqoti, nutq 

rivoji hamda xulq-atvorida oʻziga xos oʻzgarishlar bilan namoyon boʻladi. Tarixiy jihatdan 

qaralganda, autizm uzoq vaqt davomida yetarlicha oʻrganilmagan, notoʻgʻri talqin qilingan yoki 

umuman eʼtibordan chetda qolgan. Faqat XX asrning oʻrtalaridan boshlab ushbu sohada ilmiy 

izlanishlar kuchayib, autizm alohida rivojlanish buzilishi sifatida tan olina boshlandi. Mazkur 

mavzuning dolzarbligi shundaki, autistik spektr buzilishlariga ega bolalar bilan ishlash jarayoni 

tarixiy rivojlanish bosqichlarini, jamiyatning ularga boʻlgan munosabatini hamda taʼlim 

tizimidagi oʻzgarishlarni chuqur tahlil qilishni talab etadi. Ayniqsa, inklyuziv taʼlim tizimining 

joriy etilishi, maxsus pedagogika yondashuvlarining takomillashuvi va ijtimoiy qoʻllab-

quvvatlash mexanizmlarining rivojlanishi ushbu sohani yangi bosqichga olib chiqdi. Shu bilan 

birga, autistik bolalarning ijtimoiylashuvi, ularning jamiyatga moslashuvi va mustaqil hayot 

kechirish imkoniyatlarini kengaytirish masalalari ham alohida eʼtiborni talab qiladi. Bu 

jarayonda oila, taʼlim muassasalari va jamiyatning oʻzaro hamkorligi muhim omil hisoblanadi. 

Ushbu maqolaning maqsadi autistik spektr buzilishlariga ega bolalar taʼlimi va tarbiyasining 

tarixiy shakllanishi hamda ijtimoiy asoslarini tahlil qilish, shuningdek zamonaviy taʼlim 

yondashuvlarining samaradorligini yoritishdan iborat. 

 “Autizmning alohida klinik holat sifatida tavsiflanishi bilan birga, unga boʻlgan 

pedagogik munosabat ham asta-sekin shakllana boshladi. Ilk bosqichlarda bu koʻproq tibbiy-

psixiatrik muolaja shaklida boʻlib, pedagogik aralashuvga juda oz eʼtibor qaratildi”[1; 176-b]. 

Bolalar asosan izolyatsiyalangan muassasalarda, tengdoshlaridan va jamiyatdan ajratilgan 

holda parvarish qilindi. Bunday yondashuvning asosida bolaning muloqotga kirishmasligi va 

oʻquv topshiriqlariga munosabat bildirmasligi ularni «oʻqitib boʻlmaydigan» toifaga kiritish 

tarzidagi notoʻgʻri xulosa yotardi.  

“Ammo keyinroq maʼlum boʻldiki, bu bolalar oʻqita olmaydigan emas, balki ularga mos 

metodlar ishlab chiqilmagan edi. Vaziyat 1960-70-yillardan boshlab oʻzgara boshladi”[2; 256-

b.]. Aynan shu davrda autistik bolalar bilan ishlovchi pedagoglar va psixologlar ularning 

oʻrganishga qodir ekanligini, biroq buning uchun maxsus pedagogik muhit, tuzilgan faoliyat va 

individual yondashuv zarurligini kuzata boshladilar. Bu eʼtiqod hali keng tan olinmagan bir 

paytda bir qator tadqiqotchilar empirik kuzatishlar asosida autistik rivojlanishga xos boʻlgan 

oʻrganish mexanizmlarini aniqlay boshladilar. Vizual idrokning kuchliligi, tartib va ketma-

ketlikka qiziqish, muayyan mavzularga chuqur qiziqish kabi xususiyatlar endi «muammo» 

sifatida emas, balki pedagogik qurilishda tayanch boʻla oladigan resurslar sifatida koʻrina 

boshladi. Shu davrda AQShda autistik bolalar bilan ishlashning ilk tizimli pedagogik modeli 

sifatida TEACCH dasturi (Treatment and Education of Autistic and Related Communication-

handicapped Children) yaratildi.  

Adabiyotlar tahlili va metodologiya. Ushbu dasturning asoschilari autistik bolalarning 

oʻrganish uslubi boshqalarnikidan sifat jihatidan farq qilishini va bu farqni nuqson sifatida 

emas, balki oʻziga xos xususiyat sifatida qabul qilish zarurligini asosladilar. TEACCH 

yondashuvida muhitni bolaning ehtiyojiga moslashtirishga asosiy eʼtibor qaratildi: fizik 

makonni tuzilgan holda tashkil etish, vizual jadvallar va koʻrsatmalardan foydalanish, kun 

tartibini oldindan aniqlashtirish, vazifalarni qismlarga boʻlib taqdim etish kabi tamoyillar joriy 

etildi. Bu tamoyillar hozir ham zamonaviy korreksion pedagogikaning asosini tashkil etadi. Shu 

bilan bir qatorda, xulq-atvor tahlili asosidagi yondashuvlar ham rivojlana boshladi. Ushbu 

yoʻnalishda bolaning xatti-harakati funksional tahlil qilinib, u orqali bolaning nima aytmoqchi 

yoki nima qilmoqchi ekanligini anglashga urinildi. Musbat mustahkamlash, koʻnikmani kichik 

bosqichlarga boʻlib oʻrgatish, tabiiy muhitda mashq qilish va oilaviy hayotga integratsiya qilish 

tamoyillari shu davrda shakllanib, keyinchalik dunyo miqyosida eng keng qoʻllaniladigan 

korreksion metodologiyalar qatoriga kirdi. Bolalarning tajribalari va ota-onalarning 

kuzatuvlari asosida toʻplangan empirik maʼlumotlar ushbu yondashuvlarning ilmiy asosini 

tobora kuchaytirdi. 

“1980-yillar va 1990-yillarda autistik spektr buzilishlari boʻlgan bolalar bilan 

korreksion-pedagogik ishning ijtimoiy sharoitlari sifat jihatidan yangilandi”[3; 198-b.].  

Muhokama. Bu oʻzgarishda uchta asosiy omil hal qiluvchi rol oʻynadi. Birinchisi — 

diagnostika standartlarining takomillashishi boʻlib, bu autistik spektr buzilishlari boʻlgan 

bolalarning maktab tizimida tanilishi va ularga xizmat koʻrsatilishi imkonini berdi.  

Ikkinchisi — ota-onalar tashkilotlari va advokatsiya harakatlarining kuchayishi boʻlib, 

bu davlat siyosati darajasida oʻzgarishlar olib keldi. Uchinchisi esa maxsus taʼlim sohasidagi 

qonunchilik bazasining kengayishi boʻlib, autistik bolalarga maktab tizimida yordam koʻrsatish 

majburiyatini huquqiy jihatdan belgilab berdi. 

Ushbu ijtimoiy va huquqiy oʻzgarishlar natijasida autistik spektr buzilishlari boʻlgan 

bolalar uchun maktab tizimida maxsus dasturlar, individual taʼlim rejalari, koʻp tarmoqli 

mutaxassislar jamoasi va oilaviy hamkorlik mexanizmlari joriy etila boshlandi. Bu esa 

korreksion-pedagogik ishning nafaqat mazmunini, balki uni tashkil etish shakl va usullarini 

ham tubdan oʻzgartirdi. Endilikda bola faqat muassasaga joylashtirilmay, balki uning individual 

rivojlanish profili asosida shaxsiy taʼlim marshrutini shakllantirishga intilindi. Ushbu 

yondashuv nafaqat samarali, balki insonparvarlik jihatidan ham yanada toʻgʻri ekanligini 

amaliyot tasdiqladi. 

“2000-yillardan boshlab butun dunyoda inklyuziv taʼlim gʻoyasining kuchayishi 

korreksion-pedagogik ishning yangi ijtimoiy sharoitini vujudga keltirdi” [4; b-784]. Inklyuziya 

tamoyiliga koʻra, barcha bolalar, shu jumladan autistik spektr buzilishlariga ega bolalar ham, 

tengdoshlari bilan bir taʼlim muhitida boʻlishlari, shu bilan birga ularga zarur boʻlgan individual 

qoʻllab-quvvatlash xizmatlarini olishlari kerak. Bu yondashuv nafaqat taʼlim samaradorligini 

oshirish maqsadida, balki bolaning ijtimoiy integratsiyasi, identifikatsiyasi va tenglik huquqini 

taʼminlash nuqtai nazaridan ham muhim hisoblanadi. Biroq inklyuziyaning samarali boʻlishi 

uchun faqat jismoniy yaqinlik emas, balki metodik, kadrlar va tashkiliy tayyorgarlik ham zarur 

ekanligi vaqt oʻtishi bilan tobora yaqqolroq namoyon boʻldi. 

“Yevropa mamlakatlarida, ayniqsa Skandinaviya davlatlarida, autistik spektr 

buzilishlariga ega bolalarga koʻrsatiladigan yordam tizimi yuqori darajada rivojlangan” [5; 

1500-b.]. Bu davlatlarda erta skrining va tashxis, erta aralashuv xizmatlari, maktab davrida 

intensiv individual qoʻllab-quvvatlash va kattalik davriga oʻtish jarayonida ijtimoiy taʼminot 

kabi bosqichlar yagona zanjir sifatida bir-birini davom ettiradi. Bunday yondashuv davlat 

siyosati, ilmiy maktablar va jamiyatning bahamjihat ishtiroki natijasida shakllangan boʻlib, uni 

bir zumda boshqa mamlakatlarga koʻchirib boʻlmaydi. Biroq unda mujassam boʻlgan tamoyillar 

— ertangi xizmat, oila markazi, fanlararo hamkorlik va ijtimoiy integratsiya - universal 

ahamiyatga ega. “Osiyo mamlakatlarida, xususan Yaponiya, Janubiy Koreya va Xitoyda ham 

autistik spektr buzilishlariga ega bolalar bilan korreksion-pedagogik ishning rivojlanishi 

kuzatilmoqda. Bu mamlakatlarda ham ilmiy tadqiqotlar, maxsus taʼlim xizmatlari va oilaviy 



SCIENCEPROBLEMS.UZ-Ijtimoiy-gumanitar fanlarning dolzarb muammolari № 4 (6) – 2026  

 

348 

qoʻllab-quvvatlash tizimlari jadal rivojlanmoqda” [6; 384-b.]. Biroq bu jarayonning oʻziga xos 

tomoni shundaki, mazkur mamlakatlarda uning kechishi mahalliy madaniy va ijtimoiy 

normalar, oilaviy qadriyatlar hamda taʼlim tizimining tuzilishi bilan bogʻliq holda farq qiladi. Bu 

esa korreksion-pedagogik ishning universalligi bilan birga mahalliy moslashuvning ham 

muhimligini koʻrsatadi. Markaziy Osiyo va postsovet makonida autistik spektr buzilishlariga 

ega bolalar bilan ishlashning tarixi oʻziga xos xususiyatlarga ega.  

Natijalar. Sovet davrida maxsus taʼlim tizimi koʻproq defektologiya fani doirasida 

rivojlangan boʻlib, u nutq buzilishlari, eshitish yoki koʻrishning zaifligi, aqliy rivojlanishdagi 

kechikish kabi holatlarni qamrab olardi. Autistik xususiyatlar esa koʻpincha ushbu toifalar 

ichida, ayniqsa «aqliy rivojlanishdagi kechikish» yoki «shizofreniya» tashxislari ostida 

yashiringan holda qolgan. Bu esa bu toifadagi bolalar uchun maxsus metodikalar ishlab 

chiqilishini sekinlashtirdi. Sovet davrida defektologiya maktabining ijobiy tomoni shundaki, u 

tuzatish va kompensatsiyaga asoslangan yondashuv, jamoaviy ish uslubi va oilaviy 

hamkorlikka oid baʼzi anʼanalarni shakllantirgan edi. Biroq bu tizim asosan segregatsiya 

modeli, yaʼni bolalarni umumiy taʼlimdan ajratib, ixtisoslashtirilgan muassasalarda oʻqitish 

tamoyiliga tayanar edi. Autistik spektr buzilishlariga ega bolalar esa bunday muassasalarda 

ham koʻpincha oʻz ehtiyojlariga mos boʻlmagan muhitda taʼlim olar edi, chunki ushbu 

muassasalar odatda boshqa toifadagi bolalarga moʻljallangan edi. 

Oʻzbekiston Respublikasi mustaqillikka erishganidan keyin taʼlim va ijtimoiy himoya 

sohasida muhim islohotlar amalga oshirildi. Bolalar huquqlari boʻyicha xalqaro 

konvensiyalarga qoʻshilish, inklyuziv taʼlim tamoyillarini bosqichma-bosqich joriy etish, 

maxsus taʼlim muassasalarini modernizatsiya qilish va yangi xizmat shakllarini yoʻlga qoʻyish 

shu islohotlarning asosiy yoʻnalishlari boʻldi. Shu jarayonlarda autistik spektr buzilishlariga ega 

bolalarga nisbatan ham alohida ilmiy va amaliy eʼtibor qarata boshlandi. Maxsus taʼlim, 

logopediya va korreksion psixologiya yoʻnalishlari boʻyicha mutaxassislar tayyorlash tizimi 

ham asta-sekin yangilana bordi. 

Respublikamizda autistik spektr buzilishlariga ega bolalar bilan ishlashning ijtimoiy 

sharoitlarini tavsiflaydigan bir necha muhim omil mavjud. Birinchidan, erta tashxis qoʻyish 

tizimining rivojlanishi hududlar boʻyicha notekis kechmoqda.  

Shaharlarda bolalar psixiatriyasi, neyropsixologiya va logopediya xizmatlari nisbatan 

yaxshi yoʻlga qoʻyilgan boʻlsa, ayrim hududlarda mutaxassislar va diagnostik vositalar yetarli 

emas. Ikkinchidan, ijtimoiy ongda autistik spektr buzilishlariga boʻlgan munosabat ham hali 

yetarli darajada shakllanmagan.  

Koʻpgina oilalar bolaning oʻziga xos rivojlanish xususiyatlarini dastlab tushunmay, 

mutaxassisga kechroq murojaat qilishi mumkin. Bu esa erta aralashuvning samarasi 

yoʻqolishiga olib keladi. 

Respublikamizda maxsus taʼlim tizimida inklyuziv yondashuvga oʻtish jarayoni hukumat 

tomonidan qoʻllab-quvvatlanmoqda. Umumtaʼlim maktablarida resurs sinflari va 

moslashtirilgan dasturlar yaratish, maktabgacha taʼlim tashkilotlarini inklyuziv muhitga 

tayyorlash, pedagog va logopedlarning malakasini oshirish boʻyicha tizimli ishlar olib 

borilmoqda. Biroq bu jarayon hali toʻliq shakllanib ulgurgani yoʻq.  

Xususan, autistik spektr buzilishlariga ega bolalar bilan ishlovchi mutaxassislar uchun 

maxsus tayyorgarlik kurslari, zamonaviy ilmiy asoslangan metodikalar va amaliy koʻnikmalarni 

rivojlantirishga moʻljallangan tizimli dasturlar kamchilik qiladi. Bu esa amaliyotda professional 

yondashuvlarning sifatini pasaytiruvchi omil boʻlib qolmoqda. 

Oilalarning roli Respublikamiz sharoitida ayniqsa muhim. Mahalliy mentalitet va 

anʼanalarga koʻra, bola tarbiyasi va rivojlanishi asosan oila masʼuliyati sifatida qabul qilinadi. 

Bu bir tomondan bolaga ota-onasining chuqur eʼtibor qaratishini taʼminlasa, ikkinchi tomondan 

muammo haqidagi maʼlumot va yordam manbalari yetarli boʻlmagan hollarda oilani 

yakkalanishga olib kelishi mumkin. Shu sababli autistik spektr buzilishlariga ega bolalar bilan 

korreksion-pedagogik ishning samaradorligi koʻp jihatdan oilaga koʻrsatiladigan metodik, 

psixologik va ijtimoiy yordamning darajasiga ham bogʻliq. 

Qiyosiy tahlil shuni koʻrsatadiki, xorij mamlakatlaridagi tajriba va Respublikamiz 

amaliyoti oʻrtasida bir qator farqlar mavjud. Xorijda korreksion -pedagogik ish tizimi uzoq 

yillar mobaynida shakllanib, mustahkam metodik, huquqiy va institutsional asosga ega boʻlgan 

boʻlsa, Respublikamizda ushbu tizim shakllanish bosqichida boʻlib, jadal rivojlanish yoʻlida 

davom etmoqda. Biroq aynan shu bosqich yangi gʻoyalar va yondashuvlar uchun eng ijodiy 

zamin ham boʻlishi mumkin. Chunki xorijiy tajribani oʻrganish va uni milliy sharoitga 

moslashtirib joriy etish imkoniyati mavjud boʻlganda, ilgari bu yoʻlni bosib oʻtganlarga xos 

xatolarni takrorlashdan qochish mumkin. 

Respublikamizda autistik spektr buzilishlariga ega bolalar bilan korreksion-pedagogik 

ishni rivojlantirishning istiqbolli yoʻnalishlari qatorida quyidagilar alohida ahamiyatga ega.  

Birinchidan, erta tashxis va erta aralashuv xizmatlarini kengaytirish va ularning sifatini 

oshirish zarur.  

Ikkinchidan, mutaxassislar tayyorlash tizimini zamonaviy ilmiy yondashuvlar bilan 

boyitish lozim.  

Uchinchidan, oilaviy hamkorlikni kuchaytirishga, ota-onalar uchun metodik va 

psixologik yordam dasturlarini ishlab chiqishga eʼtibor qaratish kerak.  

Toʻrtinchidan, korreksion-pedagogik ish amaliyotini ilmiy tadqiqotlar bilan doimiy 

bogʻliq holda olib borish, mahalliy sharoitga mos metodikalar ishlab chiqish va ularning 

samaradorligini oʻlchash muhim. Beshinchidan, jamiyatda autistik spektr buzilishlariga ega 

bolalarga nisbatan tushunish va qabul qilish muhitini kengaytirish uchun maʼrifiy ishlarni 

faollashtirish zarur. 

Umuman olganda, xorij mamlakatlari va Respublikamizda autistik spektr buzilishlariga 

ega bolalar bilan olib boriladigan korreksion-pedagogik ishning tarixiy va ijtimoiy sharoitlari 

tahlili bir qator muhim xulosalarga olib keladi.  

Birinchisi: ushbu sohaning rivojlanishi chiziqli emas, u ilmiy bilimlarning toʻplanishi, 

ijtimoiy munosabatning oʻzgarishi, huquqiy muhitning shakllanishi va amaliy tajribaning 

boyishi bilan birgalikda kechadi.  

Ikkinchisi: har qanday mamlakatda korreksion-pedagogik ishning samaradorligi 

nafaqat metodlar sifatiga, balki ularni amalga oshiruvchi ijtimoiy tizimning yaxlitligiga ham 

bogʻliq.  

Uchinchisi: xorijiy tajriba universal tamoyillar va moslashuvchan yondashuvlarni 

taqdim etsa-da, ularni har bir milliy kontekstda qayta talqin qilish va mahalliy sharoitga 

moslashtirish zarur.  

Toʻrtinchisi: autistik spektr buzilishlariga ega bolalar bilan korreksion-pedagogik 

ishning markazida doimo bola — uning individual imkoniyatlari, ehtiyojlari va istiqboli — 

turishi lozim. 

Mazkur xulosalar dissertatsiyaning keyingi boʻlimlarida koʻrib chiqiladigan nazariy va 

amaliy masalalarga metodologik poydevor vazifasini oʻtaydi. “Autistik spektr buzilishlariga ega 

bolalarda nutq rivojlanishi va logopedik mashgʻulotlar samaradorligi masalalarini tarixiy va 

ijtimoiy kontekstdan ajratib oʻrganib boʻlmaydi” [7; 11-b.]. Chunki har qanday metodika 

muayyan ijtimoiy muhit, ilmiy anʼanalar va pedagogik madaniyat doirasida shakllanadi va shu 

muhitda oʻz samarasini namoyon qiladi. Shu maʼnoda ushbu paragrafda yoritilgan tarixiy va 

ijtimoiy sharoitlar nafaqat oʻtgan tarixning bayoni, balki hozirgi korreksion-pedagogik 

amaliyotni yanada chuqurroq anglash uchun zarur ilmiy kontekstdir. 

Har qanday ilmiy tadqiqotning samaradorligi koʻp jihatdan uning qanday nazariy-

metodologik asosga tayanishiga bogʻliq. Muammoni aniqlash, uni oʻrganish usullarini tanlash, 

olingan maʼlumotlarni talqin qilish va xulosalar chiqarish -bularning barchasi tadqiqotchining 

metodologik yoʻnalishi bilan belgilanadi.  

Autistik spektr buzilishlari muammosi oʻzining murakkabligi, koʻp qirraliligi va 

fanlararo xarakteri bilan tadqiqotchi oldiga oʻziga xos metodologik talablar qoʻyadi.  

Ushbu talablarga toʻliq javob berish uchun faqat bitta nazariy maktab yoki yagona 

metodologik yondashuv bilan cheklanib boʻlmaydi. Shu sababli zamonaviy ilmiy amaliyotda 

autistik spektr buzilishlari muammosi integrativ, koʻp darajali va transditsiplinar metodologiya 

asosida oʻrganiladi. 

Tadqiqotning nazariy-metodologik asosini shakllantirish jarayonida avvalo ushbu 

muammoning qaysi ontologik pozitsiyadan — yaʼni qanday tabiatga ega hodisa sifatida — 

koʻrilishi aniqlanishi lozim. Zamonaviy ilmiy qarashlar autistik spektr buzilishlarini na faqat 

tibbiy holat, na faqat pedagogik muammo, na faqat ijtimoiy farq sifatida emas, balki inson 

neyrobiologiyasi, ijtimoiy muhit va rivojlanish jarayonlarining oʻzaro taʼsiridan yuzaga 

keladigan murakkab koʻp omilli holat sifatida talqin qiladi. Bu ontologik pozitsiya 

metodologiyaga ham taʼsir qiladi: tadqiqotchi faqat simptomlarni kuzatish yoki faqat miya 

faoliyatini oʻlchash bilan chegaralanmay, balki bolaning ijtimoiy muhiti, oilaviy konteksti, taʼlim 

sharoitlari va individual rivojlanish dinamikasini ham qamrab oluvchi yondashuv tanlashi 

zarur boʻladi.  

Metodologik asosning ikkinchi muhim qismi epistemologik pozitsiya, yaʼni bilim qanday 

yoʻl bilan olinishi va u qanchalik ishonchli hisoblanishi haqidagi savolga javobdir. Autistik 

spektr buzilishlari tadqiqotlarida zamonaviy ilmiy amaliyot koʻproq dalillarga asoslangan 

yondashuv tamoyilini qabul qiladi. Bu tamoyilga koʻra, korreksion amaliyotda faqat ilmiy 

jihatdan tekshirilgan, takrorlanadigan va obyektiv oʻlchov vositalari bilan tasdiqlangan usullar 

tavsiya etiladi. Shu bilan birga, har bir bolaning oʻziga xosligi va taʼlim jarayonining 

murakkabligi sababli faqat miqdoriy maʼlumotlar bilan chegaralanib boʻlmaslik ham tan 

olinmoqda. Shu sababli tadqiqotlarda miqdoriy (kuzatuv natijalari, statistika, test 

koʻrsatkichlari) va sifat (klinik kuzatuv, suhbat, amaliyot holati tahlili) metodlari birgalikda 

qoʻllaniladi. 

Autistik spektr buzilishlari muammosining nazariy asoslarini koʻrib chiqishda L.S. 

Vigotskiyning madaniy-tarixiy rivojlanish nazariyasi alohida metodologik ahamiyat kasb etadi. 

Ushbu nazariyaga koʻra, “bolaning yuqori psixik funksiyalari dastlab ijtimoiy faoliyat va 



SCIENCEPROBLEMS.UZ-Ijtimoiy-gumanitar fanlarning dolzarb muammolari № 4 (6) – 2026  

 

351 

muloqot jarayonida tashqi vositalar orqali shakllanib, keyinchalik ichki psixik jarayonga 

aylanadi” [8; 287-b.]. Bu tamoyil autistik spektr buzilishlari boʻlgan bolalar bilan ishlashda ham 

muhim metodologik asos boʻlib xizmat qiladi: agar bola mustaqil ravishda muloqotga kira 

olmayapti, demak unga tashqi tayanch, strukturalashgan yordam va maqsadli ijtimoiy oʻzaro 

taʼsir sharoiti zarur. Vigotskiyning “yaqin rivojlanish zonasi” tushunchasi ham ushbu 

kontekstda alohida ahamiyatga ega, chunki u bolaning hozirgi imkoniyati bilan unga yordam 

bilan erishishi mumkin boʻlgan imkoniyat oʻrtasidagi masofani koʻrsatib beradi. Aynan shu 

masofada pedagog va logopedning aralashuvi eng samarali boʻladi. 

A.R. Luriyaning neyropsixologik maktabi ham autistik spektr buzilishlari 

tadqiqotlarining nazariy-metodologik asosiga muhim hissa qoʻshgan. Luriya ishlab chiqqan 

yuqori psixik funksiyalarning tizimli-dinamik lokalizatsiyasi nazariyasiga koʻra, murakkab 

psixik jarayonlar miyaning muayyan bir qismida emas, balki turli miya tuzilmalarining 

birgalikdagi faoliyatida amalga oshadi. Ushbu nazariya autistik spektr buzilishlarida 

kuzatiladigan qiyinchiliklarni, masalan, nutq, diqqat, xotira va xulq-atvorni boshqarishdagi 

muammolarni yagona, yaxlit tizim doirasida koʻrib chiqishga imkon beradi. “Neyropsixologik 

tekshiruv metodologiyasi bolaning rivojlanish profilini shakllantirishda, yaʼni qaysi funksiyalar 

nisbatan saqlangan, qaysilari oʻziga xos rivojlanganini aniqlashda asosiy asbobga aylanadi” [9; 

384-b.]. 

A.N. Leontevning faoliyat nazariyasi ham ushbu tadqiqotning muhim nazariy 

asoslaridan birini tashkil etadi. Faoliyat nazariyasiga koʻra, “bolaning psixik rivojlanishi va 

koʻnikmalarning shakllanishi avvalo faoliyat jarayonida — yaʼni maqsadli, motivatsiyalangan 

va vositachilikka asoslangan harakatlar orqali – kechadi”. Bu tamoyil autistik spektr buzilishlari 

boʻlgan bolalar bilan korreksion ishni tashkil etishda ham amaliy yoʻl-yoʻriq beradi. Nutqiy 

koʻnikmalarni shakllantirish uchun bola uchun mazmunli boʻlgan faoliyat, yaʼni uning 

qiziqishini uygʻotadigan va ichki motivatsiyani faollashtiruvchi vaziyat yaratilishi zarur. Aks 

holda, mexanik mashqlar orqali shakllangan koʻnikma real muloqot vaziyatlarida 

qoʻllanilmaydi. 

Autistik spektr buzilishlari muammosining metodologiyasida xulq-atvor tahlili 

tamoyillari ham muhim nazariy oʻrin egallaydi. Xulq-atvor tahlilining asosiy metodologik 

qoidasiga koʻra, xulq-atvor tasodifiy emas, balki muayyan antesedent (sabab) va konsekvent 

(oqibat) omillar orqali shakllanadi va saqlanadi. Ushbu tamoyil autistik spektr buzilishlari 

boʻlgan bolalarda kuzatiladigan muammoli xulq-atvorni tushuntirishda ham, uni oʻzgartirishga 

qaratilgan korreksion ishni rejalashtirishda ham samarali vosita boʻlib xizmat qiladi. Xulq-

atvorning funksional tahlili, yaʼni muayyan xatti-harakat qanday maqsadga xizmat 

qilayotganini aniqlash bolaga mos muqobil koʻnikmalarni shakllantirishda metodologik asos 

hisoblanadi. 

Inkluziv taʼlim paradigmasi ham zamonaviy autistik spektr buzilishlari tadqiqotlarining 

muhim nazariy-metodologik asoslaridan biri sifatida qaraladi. Inkluziya nafaqat bolani umumiy 

sinfga joylashtirish degan maʼnoni anglatmaydi, balki har bir bolaning oʻziga xosligini tan olgan 

holda unga barcha uchun qulay taʼlim muhiti va individual qoʻllab-quvvatlash koʻrsatish 

tizimini yaratishni bildiradi.  

Autistik spektr buzilishlari boʻlgan bolalar uchun inkluziv yondashuv nafaqat taʼlim 

samaradorligini oshirishi, balki ijtimoiylashuv, tengdoshlar bilan muloqot va oʻz 

imkoniyatlarini anglash imkoniyatini ham kengaytirishi ilmiy tadqiqotlar bilan tasdiqlangan. 

Shu sababli inkluziv taʼlim nazariyasi mazkur dissertatsiyaning metodologik asoslaridan birini 

tashkil etadi. 

Zamonaviy tadqiqot metodologiyasida bioekologik rivojlanish modeli ham autistik 

spektr buzilishlarini oʻrganishda keng qoʻllaniladi. Ushbu modelga koʻra, “bolaning rivojlanishi 

uning atrofidagi muhit qatlamlari — mikrosistema (oila, sinf, tengdoshlar), mezosistema 

(maktab va oila oʻrtasidagi munosabat), ekzosistema (mahalla, taʼlim tizimi) va makrosistema 

(ijtimoiy-madaniy kontekst) — bilan oʻzaro taʼsirida shakllanadi” [11; 384-b.]. Bu model 

autistik spektr buzilishlari boʻlgan bolaga yordam koʻrsatishda faqat bolaning oʻziga emas, balki 

uni oʻrab turgan barcha muhit qatlamlariga eʼtibor qaratish zarurligini koʻrsatadi. Shu sababli 

korreksion-pedagogik ish faqat mutaxassis kabineti bilan cheklanmay, oila, maktab va 

jamiyatni ham qamrab olgan holda tashkil etilishi lozim. 

Tadqiqotning empirik qismi uchun ham aniq metodologik asoslar belgilanishi kerak. 

Autistik spektr buzilishlarini oʻrganishda qoʻllaniladigan empirik metodlar quyidagi 

yoʻnalishlarni oʻz ichiga oladi.  

Birinchidan, kuzatuv metodlari, yaʼni bolaning tabiiy muhitdagi va maxsus tashkil 

etilgan sharoitlardagi xulq-atvorini tizimli qayd etish.  

Ikkinchidan, standartlashtirilgan diagnostika vositalari, masalan, nutq rivojlanishi, 

ijtimoiy koʻnikmalar va xulq-atvorni baholovchi shkala hamda test tizimlari.  

Uchinchidan, eksperimental metod, yaʼni korreksion dasturning samaradorligini 

nazorat va eksperimental guruhlar orqali taqqoslab baholash.  

Toʻrtinchidan, miqdoriy maʼlumotlarni qayta ishlash uchun matematik-statistik usullar, 

masalan, korrelyatsion tahlil, mezonlar oʻrtasidagi farqni aniqlash uchun statistik testlar va 

dinamik oʻzgarishlarni kuzatish. 

“Sifat tadqiqot metodlari ham ushbu muammoni oʻrganishda muhim oʻrin tutadi. Ota-

onalar bilan oʻtkaziladigan chuqur suhbatlar, mutaxassislarning klinik kuzatuvlari, individual 

holat tahlillari (case-study) va ish tajribasini refleksiv oʻrganish usullari bolaning rivojlanishini 

miqdoriy koʻrsatkichlar bilan toʻliq aks ettirib boʻlmaydigan jihatlarini ochib berishga imkon 

beradi” [12; 192-b.].  

Masalan, bola bilan oʻrnatilgan emotsional aloqaning sifati, ota-onalarning korreksion 

jarayonga munosabati yoki yangi koʻnikma oʻzlashtirilganda bola tomonidan namoyon boʻlgan 

his-tuygʻularni sifat metodlari orqali oʻrganish maqsadga muvofiq. Shu sababli zamonaviy 

tadqiqot metodologiyasida miqdoriy va sifat metodlarini birlashtirishning ahamiyati 

kuchaymoqda. 

Mazkur dissertatsiyaning metodologik asosini belgilashda yana bir muhim tadqiqot 

obyektini bolaning rivojlanish profili sifatida emas, balki korreksion-pedagogik jarayon sifatida 

koʻrish zarurligidir. Yaʼni tadqiqotchi faqat autistik spektr buzilishlari boʻlgan bolada nima 

oʻzgarganini emas, balki qanday pedagogik taʼsir qaysi sharoitda, qaysi bolalar guruhida, 

qanday koʻrsatkichlar boʻyicha qancha oʻzgarish berganini oʻlchashi lozim. Bu metodologik 

pozitsiya tadqiqotni korreksion-pedagogik amaliyotga toʻgʻridan-toʻgʻri bogʻliq holga keltiradi 

va olgan natijalarning amaliy qoʻllanilishini taʼminlaydi. 

Xulosa. Shuni taʼkidlash joizki, autistik spektr buzilishlari muammosini oʻrganishda 

tadqiqot etikasi ham metodologiyaning muhim tarkibiy qismidir.  

Bolalar bilan olib boriluvchi har qanday tadqiqot ota-onalarning yozma roziligini, 

bolaning farovonligi va xavfsizligini asosiy ustuvor sifatida qabul qilishni, maʼlumotlarning 

maxfiyligini taʼminlashni va tadqiqot jarayonining shaffofligini talab qiladi. Shu bilan birga, 

autistik spektr buzilishlari boʻlgan bolalar bilan eksperimental ish oʻtkazishda ularning 

ishtiroki ixtiyoriy boʻlishi, kerak boʻlsa istalgan vaqtda toʻxtatilishi mumkinligi ham 

metodologik jihatdan taʼminlanishi lozim. 

Avtistik spektr buzilishlari tadqiqotlarida diagnostika metodologiyasi ham alohida 

muhim oʻrin egallaydi. Zamonaviy diagnostika yondashuvi bir martalik tekshiruvdan koʻra 

dinamik baholashni afzal koʻradi. Dinamik baholash bolaning muayyan bir paytdagi rivojlanish 

darajasini emas, balki uning oʻrganish qobiliyatini, yordam bilan erishishi mumkin boʻlgan 

natijasini va rivojlanish potensialini aniqlashga qaratilgan. Bu yondashuv Vigotskiyning yaqin 

rivojlanish zonasi tushunchasi bilan metodologik jihatdan chambarchas bogʻliq boʻlib, 

korreksion ish rejasini bolaning joriy holati emas, balki uning potensiali asosida qurishga 

imkon beradi. 

Tadqiqot metodologiyasida standartlashtirilgan va nostandartlashtirilgan usullarning 

uygʻunlashtirilishi ham muhim tamoyil sifatida qaraladi.  

Standartlashtirilgan usullar — turli tadqiqotchilar va muhitlarda taqqoslash imkonini 

beruvchi, ishonchlilik va validlik koʻrsatkichlari tasdiqlangan baholash vositalari — autistik 

spektr buzilishlari muammosini oʻrganishda obyektivlikni taʼminlaydi.  

Nostandartlashtirilgan usullar esa individual rivojlanish xususiyatlarini, mahalliy 

kontekstni va sifat jihatdan oʻziga xos koʻrsatkichlarni qayd etishga imkon beradi.  

Ikkalasining birgalikda qoʻllanilishi tadqiqot natijalarining toʻliqligini va amaliy 

foydaliligini oshiradi. 

Uchinchi tamoyil — dinamik baholash, yaʼni bolaning rivojlanish natijalarini bir martalik 

emas, balki doimiy va koʻp komponentli kuzatuv orqali oʻlchash.  

Toʻrtinchi tamoyil — amaliyotga yoʻnaltirilganlik, yaʼni tadqiqot natijalarining bevosita 

korreksion-pedagogik amaliyotga tatbiq etilishi uchun yoʻnaltirilganligi.  

Beshinchi tamoyil — etik masʼuliyat, yaʼni tadqiqot ishtirokchilarining huquqlari va 

xavfsizligini taʼminlash. 

Autistik spektr buzilishlari muammosining nazariy-metodologik asoslarini 

shakllantirish bu muammoning tabiati, uni oʻrganishning ilmiy tamoyillari va korreksion-

pedagogik amaliyotga boʻlgan munosabatni belgilaydi. Vigotskiy, Luriya va Leontev kabi klassik 

psixologik maktab vakillari ishlab chiqqan tamoyillar zamonaviy xulq-atvor tahlili, inkluziv 

taʼlim paradigmasi va bioekologik rivojlanish nazariyasi bilan uygʻunlashgan holda mazkur 

dissertatsiyaning nazariy poydevoriga aylanadi. Shu poydevor asosida autistik spektr 

buzilishlari boʻlgan bolalarda logopedik mashgʻulotlar samaradorligini oshirish uchun xulq-

atvor menejmentiga asoslangan integrativ korreksion model ishlab chiqish ilmiy jihatdan 

asoslanган va metodologik jihatdan izchil yoʻnalish ekanligi koʻrsatiladi. 

